
»Ma comme in grazia se porriæ suponn-e

»Che de figge allevæ sempre in to ciostro,

»Che no veddan nisciûn...» - «Ma sciä raxonn-e,

»Sciä se mette ûn pö ascì in to caxo nostro,

»E sciä digghe se sæscimo vegnûi,

»Sensa poeisene dî ciû che segûi!

»Emmo proprio sentïo questi sguaroïn...»

- «Chi sà de dove» - «ma d'in Monestê,

»Semmo stæti obblighæ a serrâ i barcoïn

»Pe riguardo de figge e de moggê,

»Sciä ghe pense, ma anchêu ciû che doman,

»Che intanto noî, se ne lavemmo e man».

Questa a l'ëa ûnn'assersion troppo formale

E da gente adreitûa sensa eccezion,

Che pe quanto ecessiva e madornale,

A no poeiva che fâ de l'imprescion,

Per cui, quande o Vicäio o l[']é restôu

Lì solo a tesce, o s[']é sentïo seccôu.

E pe quanto in complesso o fosse çerto

Ch'ëan calûnnie e racconti immaginæ,

O no poeiva negâ che in quest'asserto

No ghe fosse ûn prinçipio de veitæ,

Che l'ëa ben de conosce, e mette a mëzo

Pe a puïa che poi no succedesse pëzo.

